
Senglea hija waħda mill-ibliet mibnija madwar il-Port il-Kbir. Hija wkoll 
il-belt li żammet wieqfa fi żmien l-Assedju u ma waqgħetx f'idejn it­
Torok. B'hekk ħadet l-isem ta' Città Invicta, il-belt li ma ntrebħitx. 

Meta l-Kavallieri tal-Ordni ta' San Ġwann waslu Malta, l-Isla kienet 
gżira ċkejkna maqtugħa ftit 'il barra minn Bormla u l-Birgu. Kienet 
mimlija siġar u annimali u kienet magħrufa għall-kaċċa. Kważi anqas 
jaqagħlna f'moħħna li lokalità li llum ma fihiex roqgħa ħdura kienet darba 
mixtla! Fuqha kien hemm biss Knisja ċkejkna ddedikata lil San Ġiljan 
Ospidalier, li skond Achille Ferris inbniet ft-1311. 1 Isimha kien L'isola 
di San Giuliano - il-gżira ta' San Ġiljan, il-Patrun tal-Kaċċaturi. 

Meta waslu l-Kavallieri għaqqduha ma' Bormla billi mlew il-baħar bil­
ġebel. Wara xi snin il-Gran Mastru Fra Claude de la Sengle, li kien Sultan 
ta' Malta bejn 1-1553u1-1557, bidilha minn mixtla għal belt u taha ismu 
- Senglea. Għall-Maltin iżda, din il-belt baqgħet magħrufha bħala l-Isla 
(mit-Taljan isola). 

L-Isla hija l-iċken lokalità ta' Malta, imma l-aktar waħda popolata 
għad-daqs tagħha fl-Ewropa! F'medda ta' inqas minn nofs mil kwadrat 
jgħixu aktar minn 3000 persuna. Ħafna mis-Sengleani tal-imgħoddi 
telqu minn belthom minħabba l-gwerra u ma reġgħux lura. Il-belt kienet 



prattikament meqruda totalment bejn 
1-1941u1-1943. 

Il-Knisja ddedikata lit-Twelid tal­
Madonna, magħrutba aktar bħala 

Santa Marija tal-Vittorji, inbniet 
ħmistax-il sena wara l-Assedju u 
mal-faċċata kellha miktubin il­
kelmiet MONUMENTUM INSIGNIS 
VICTORIAE MDLXV ("Monument 
tar-Rebħa Glorjuża ta' 1-1565") 
- u huwa minħabba din il-kitba li 
l-Festa tat-Twelid tal-Madonna saret 
magħrufa bħala l-Festa tal-Vittorja 
jew tal-Madonna tal-Vittorji għax kien 
Lejlet il-Festa tat-Twelid ta' Marija li 
t-Torok telqu minn Malta. Sena wara, 
ft-1581, din saret il-Knisja Parrokkjali 
tal-belt li kienet għadha kemm saret L-Istatwa ta' San Ġiljan Ospidalier fil-Knisja 

Parroċċa. Fl-1786 il-Knisjaġietelevata tal-lsla fl-1963 

għad-dinjità ta' Kolleġġjata Insinji u mbagħad ft-1798 saret Arċipretali. 
L-1921 hi ja meqjusa bħala sena speċjali għas-Sengleani kollha għax f' dik 
is-sena l-Knisja ingħatat it-titlu ta' Bażilka, l-unika waħda fil-Kottonera, 
u ġiet inkurunàta l-Istatwa tal-Bambina, l-ewwel statwa li ġiet inkurunata 
solennement. 

Il-Bażilka nqerdet fit-Tieni Gwerra Dinjija u flokha nbniet dik li hemm 
illum bejn 1-1950u1-1957. 

Bħalma għedna, Ferris jgħid li l-ewwel knisja ddedikata lil San Ġiljan 
f'din il-lokalità tmur lura sa 1-1311, iżda ta' dan m'hemm l-ebda prova 
ċerta. L-ewwel referenza żgura għall-bini tal-Knisja ta' dan il-qaddis 
ġejja mis-sena 1539 u l-benefattur tagħha kien il-Kavallier Portugiż Fra 
Diego De Malfreire. Dan nafuh mill-Viżtà Pastorali li saret mill-Isqof 
Tommaso Gargallo ft-1602. Minn din nafu wkoll li kellha artal wieħed li 



fuq kellu kwadru taI-Qaddis Patrun. Kien hemm xi kwadri oħra, imma 
ma kellhomx artali. Malfreire kien ħalla kapital ta' 30 skud biex mill­
imgħaxijiet tiegħu jitqaddsu sittax-il quddiesa fis-sena , fosthom waħda 
nhar il-Festa ta' San Ġiljan , ta' San Sebastjan u ta ' Santu Rokku. Meta 
l-Isla saret Parroċċa dan il-kapital għadda f'idejn Candolina Xerri, mara 
mill-Belt Valletta, li allura bdiet tieħu ħsieb il-ħtiġijiet tal-Knisja hi.2 

L-ewwel xogħol serju ta' pastorali li beda jsir fl -Isla beda fis-snin ta' wara 
l-Assedju, appuntu minn din il-Knisja ċkejkna minħabba li din kienet 
l-unika Knisja li kienet teżisti f' din il-lokalità. Il-qassis li kien jagħmilha 
ta' rettur f'dawn is-snin kien ċertu Dun Erażmu li kien mill-Birgu. Mill­
Viżtà Pastorali ta' 1-1575 nafu li l-Kappillan tal-Birgu kien jieħu ħsieb 
kull nhar ta' Ħadd li Dun Erażmu jqaddes quddiesa għan-nies li kienu 
joqogħdu fl -inħawi . 

Kien waqt din il -Viżtà li xi nies mill-Isla kellmu lill-Viżitatur, Mons. 
Pietru Dusina, biex huma jkollhom 
ċerta awtonomija mill-Parroċċa tal­
Birgu. Biex dan iseħħ kien hemm 
bżonn li jkun hemm saċerdot jgħix 
fl -Isla stess . Dun Erażmu jidher li 
ma kienx f'pożizzjoni li jmur jgħix 
l-Isla għal kollox, għalhekk Dusina 
ħeġġeġ lin-nies biex isibu saċerdot 
li seta' jgħix fosthom biex ikun 
għas-servizz tagħhom, waqt li huma 
kienu fid-dmir li jagħtuh dak kollu li 
jkollu bżonn biex jgħix. Riżultat ta' 
din il-Viżtà kien li l-Knisja ta ' San 
Ġiljan saret l-ewwel Viċi-Parroċċa 
ta' Malta. Sitt snin wara l-Isla saret 
Parroċċa Awtonoma, imma sa dak 
iż-żmien il-Knisja ta' Santa Marija 
tal-Vittorji kien laħqet inbniet u 
għalhekk, minħabba l-importanza u 
l-kobor tagħha, is-sede tal-Parroċċa 

kienet hi mill-ewwel. Wara dan, il­
Knisja ta' San Ġiljan bdiet tintuża 

Il-Knisja ta' San Ġiljan Ospidalier f' lsla minn 
barra 

ET 



ċkejkna għat­

tfal li kienu jieħdu ħsiebha 

s-saċerdoti.3 

Mill-Viżti Pastorali li saru 
wara,jidher li din il-Knisja tilfet 
l-importanza kollha li kellha u 
ma baqax isir xogħol pastorali 
minnha. Nafu li f'daż-żmien 
kellha artal· wieħed b'żewġ 

tarġiet tal-ġebel li fuqu kellu 
kwadru mpitter fuq l-injam. 
Dan kien juri lill-Madonna fiċ­
ċentru u lil San Ġiljan fin-naħa 
t'isfel. Mal-ħitan l-oħra kien 
hemm żewġ pitturi, waħda 

ta' San Sebastjan u l-oħra ta' 
Santu Rokku. 

Fl-1660 Dun Franġisk 

Azzopardi nħatar Kappillan ta' 
l-Isla. Dan mill-ewwel intebaħ 
li l-Knisja ta' San Ġiljan 
kienet fi stat ħażin ta' telqa. 

L-artal maġġur u t-titular ġewwa l-Knisja ta' San Saru xi tiswijiet U mbagħad 
Ġiljan Ospidalier fl-Isla fl-1966 inbena kampnar żgħir biex 
fih jitpoġġew iż-żewġ qnienpen li kellha din il-Knisja, waħda minnhom 
mogħtija minn kaptan ta' xini Franċiż ankrat fil-Port il-Kbir. Sal-1687 il­
Knisja reġgħet intelqet u ma kienetx fi stat tajjeb. Il-festa tal-qaddis kienet 
issir ta' kull sena fis-27 ta' Jannar u kienet tinġabar min-nies li kienu 
jkunu preżenti. Kienet issir Quddiesa Kantata u Għasar Kantat. 

Meta laħaq Kappillan Dun Mikiel Testaferrata, fl-1694, il-Knisja l-Qadima 
ta' San Ġiljan kienet għaddejja mill-agħar żmien tagħha. Xogħol fiha kien 
isir ftit li xejn u l-bini nniffsu kien sar perikoluż. Fl-1699 Raimondo di 



Domenico pitter kwadru mill-isbaħ ġdid ta' San Ġiljan. Dan ġie restawrat 
is-sena l-oħra wara li kien twarrab u saritlu ħafna ħsara. B 'xorti ħażina 
f'dik l-istess sena, il-Knisja twaqqgħet biex tinbena mill-ġdid. 

Il-bini, iżda, ħa fit-tul għax fondi għalih ma kienx hemm. Sal-1710 kien 
għadu sar ftit xogħol. Intagħżel bħala arkitett il-famuż Lorenzo Gafà, 
u bl-għajnuna ta' l-Isqof Cocco Palmieri u diversi benefatturi kif ukoll 
il-poplu kollu ta' l-Isla, inġabru madwar 200 skud biex ix-xogħol seta' 
jitlesta. 

Fl-1712 il-Knisja kienet tlestiet. L-ewwel deskrizzjoni tagħha ġejja mill-
1715 fejn nafu li l-ħajt tal-faċcata minn ġewwa kien fih xi pitturi fosthom 
tat-Trinità, ta' San Pawl u San Publju. Kellha erba' fonti ta' l-ilma 
mbierek, żewġ qniepen tal-bronż u konfessjonarju. Il-pittura ta' 1-1699 
ġiet meqjusa bħala żgħira wisq għal din il-Knisja u għalhekk twarrbet u 
tpoġġiet fis-Sagristija. Fost l-informazzjoni li nsibu mill-Viżtà tal-1715 
nafu li ngħatat ordni li qabel ma tispiċċa l-Quddiesa Kantata ta' nhar ta' 
Ħadd fil-Knisja Parrokkjali ta' Santa Marija tal-Vittorji, ma setgħetx tibda 
titqaddes quddiesa oħra f'San Ġiljan.4 

Minn dawn is-snin jidher li l-Knisja għaddiet minn żmien tajjeb. Fi żmien 
il-prokuratur Dun Xantes de Messana sar xi tibdil fuq in-naħa ta' barra 
tal-Knisja. Tneħħiet l-arkata li kienet iżżomm fiha ż-żewġ qniepen u 
nbena kampnar ġdid. Barra minn hekk tkabbret is-sagristija b'tifkira ta' 
dan twaħħlet lapida kommemorattiva li tgħid dal-kliem: 

Fi żmien meta Mons. Pawlu Alpheran de Bussan kien Isqof denn tad­
Djoċesi ta' Malta, saret din is-sagristija u nbena dan il-kampnar f' ġieħ 
San Ġiljan, Protettur tal-Belt li ma ntrebħitx, fis-sena tal-fidwa 1729, 
meta Dun Furtunat Vella kien Kappillan, u Dun Ġużepp Cassano flimkien 
ma' Tumas Pacini kienu l-Prokuraturi. 

Il-Viżti Pastorali tal-1739 u 1-1750 ikomplu jaffermaw kemm din il­
Knisja kienet tinsab fi stat tajjeb. 

Fl-1774 twaqqfet il-Fratellanza tad-Duttrina Nisranija fil-Knisja 
Parrokkjali, u din xogħolha kien li toffri servizz ta' tagħlim tad-duttrina. 
Il-post fejn kien isir ħafna minn dan it-tagħlim kienet il-Knisja li qed 



nitkellmu dwarha, anke minħabba l-fatt li fl-imgħoddi kienet tintuża għat­
tagħlim diġà. B' riżultat ta' dan f'San Ġiljan twaqqaf Artal iddedikat lil 
San Vinċenz de Paule li setgħet tagħmel użu minnu l-Fratellanza għal 
xi funzjonijiet li seta' jkollha. Twaħħlet ukoll lapida fis-Sagristija biex 
tfakkar ix-xogħol li kien isir ta' kuljum minn din il-Fratellanza. 

Fl-1798 beda l-imblokk tal-Franċiżi f'Malta. Sar ħafna serq mill-Knejjes 
u sar anke xi vandaliżmu. Fit-13 ta' Diċembru 1798 instabet bomba qrib 
il-Knisja ta' San Ġiljan u dan nissel ħafna biża' fin-nies.5 Xi snin wara, 
fl-1816, saret Statwa Żgħira ta' Kristu Redentur u tpoġġiet għal din il­
Knisja biex tfakkar id-devozzjoni kbira li tgawdi l-Istatwa Mirakoluża tar­
Redentur li tinsab fl-Oratorju tal-Kurċifiss anness mal-Knisja Parrokkjali. 
Fis-6 ta' Mejju 1836, fuq talba tal-Prokuratur tal-Knisja, il-Papa Girgor 
XVI ta Indulġenza Plenarja lil kull min jgħaddi ftit ħin jitlob quddiem is­
Sagrament nhar il-Festa ta' San Ġiljan. 

Fil-31 ta' Marzu 1881 tqiegħdu f'din il-Knisja r-Relikwi ta' San Onorat, 
Martri ta' l-ewwel sekli, li kienu nġiebu minn Ruma. Dawn ittieħdu 
b'mod solenni minn din il-Knisja għall-Knisja Parrokkjali fejn tpoġġew 

L-Istatwa ta' San Ġiljan Ospidalier fil­
Knisja tal-lsla fl-2009 

taħt il-mensa tal-Artal tal-Madonna 
tar-Rużarju. 

Fil-5 ta' Settembru 1921, l-għada ta' 
Inkurunazzjoni Solenni tal-Vara ta' 
Marija Bambina, ħafna saċerdoti minn 
Malta kollha marru l-Isla biex iqaddsu 
quddiem il-Madonna. Għalhekk tħejjiet 
Proċessjoni mill-Bażilika sa San Ġiljan 
u lura. Dan baqa' jsir kull jum sat-8 
ta' Settembru, għaliex f'kull ġurnata 
ġie mistieden Kapitlu differenti biex 
imexxi l-Festi. Kienu ħadu sehem il­
Kolleġġjati kollha ta' Malta, ħlief dak 
ta' Bormla. 

Fi żmien il-Gwerra, minħabba li 
l-Bażilka ġġarrfet, iż-żwiġijiet kienu 
jsiru fil-Knisja ta' San Ġiljan waqt li 



l-funzjonijiet l-oħrajn kienu jsiru fil­
Knisja tal-Madonna ta' Partu Salvu. 

Din il-Knisja ċkejkna għandha 

wkoll rabta partikulari mal-Isqof 
Emmanuel Gerada, li kien mill-Isla. 
Bħala kjeriku huwa kien jgħallem 
il-katekiżmu f'din il-knisja. Aktar 
tard kien jieħu ħsieb it-Terzjarji 
Franġiskani f'din l-istess Knisja. 

Wara l-Gwerra baqgħet t1g1 
ċċelebrata kuljum il-Quddiesa f' din 
il-Knisja, sakemm in-numru ta' 
saċerdoti tant naqas li dan ma setax 
jibqa' jsir. F' dawn l-aħħar snin bdiet 
issir l-Adorazzjoni Perpetwa f'din 

il-Knisja waqt li jsiru quddisiet fiha L-art~I maġġur u t-titular ġewwa l-Knisja ta' 

fil-ġranet tal-Festi ta' San Ġiljan, ta' San Giljan Ospidalier fl-Isla fl-2009 

Santa Rita ta' Cascia u ta' Sant' Antnin ta' Padova. Barra minn hekk 
isiru wkoll diversi laqgħat kif ukoll Ċelebrazzjonijiet Penitenzjali bħalma 
huma l-qrar lill-għarajjes fi tmiem il-kors ta' Kana kif ukoll l-ewwel qrara 
tat-tfal li jkunu se jagħmlu l-ewwel tqarbina. Illum il-ġurnata l-Knisja 
hija fi stat tajjeb ħafna grazzi għax-xogħol kontinwu li jagħmel fiha s-Sur 
Fabian Mangion li ħa ħsieb li jsiru diversi xogħlijiet ta' restawr, tindif, 
tibjid u tiswija li kien hemm bżonn. B 'hekk dil-ġawhra ċkejkna fdata 
f'idejn San Ġiljan għadha tista' titgawda waqt li tkompli tkun ta' servizz 

· għan-nies ta' l-Isla. 

